
ЗА РАБОТА И ОРГАНИЗАЦИОНА ПОСТАВЕНОСТ НА

Врз основа на член 28 од Статутот на СПТРМ и член 15 од Статутарните Правила за работа и опганизациона поставеност на Синдикалната Организација во МТ (бр. 227/1 од 30.12.2003 година/пречистен текст/), Синдикалниот Одбор на седницата одржана на ден 11.07.2014 година, донесе
С Т А Т У Т А Р Н И     П Р А В И Л А

ЗА РАБОТА И ОРГАНИЗАЦИОНА ПОСТАВЕНОСТ НА

СИНДИКАЛНА ОРГАНИЗАЦИЈА НА МАКЕДОНСКИ ТЕЛЕКОМ АД СКОПЈЕ

I. ОПШТИ ОДРЕДБИ
Чlen 1
1. Синдикалната организација на МАКЕДОНСКИ ТЕЛЕКОМ АД Скопје (во натамошниот текст СОМКТ) е организација која има за цел застапување, унапредување и заштита на правата и интересите на своето членство утврдени со Уставот и Законите на Република Македонија, Колективен договор и овие Статутарни Правила за работа и организациона поставеност  Синдикалната организација на МАКЕДОНСКИ ТЕЛЕКОМ АД Скопје (во натамошниот текст Статутарни Правила).
2. СОМКТ ги опфаќа и организира вработените, и синдикално се организира и делува во Македонски Телеком Акционерско Друштво за електронски комуникации-Скопје (во натамошниот текст  Македонски Телеком АД Скопје или МКТ).

3. СОМКТ има утврдено свои цели и задачи согласно овие Статутарни Правила, а во своето дејствување е самостојна и независна од државните органи, политички партии, верски заедници и други организации, како и органите на управување и раководење  во Македонски Телеком АД Скопје.
4. СОМКТ дејствува на територија на Република Македонија.

5. СОМКТ во остварување на своите цели и задачи ги користи сите сретства и облици на синдикална борба во рамките не Уставот и законите на Република Македонија.

6. СОМКТ остварува соработка и може да учествува во формирање, како и да членува во Синдикати на повисоко ниво во Република Македонија, како и во сродни меѓународни организации на Синдикати.
Член 2
СОМКТ има своја трансакциона сметка во банка и е впишана во Централниот  регистар на Република Македонија  како Подружница на Синдикатот на Поштенските и Телекомуникациските  работници на Македонија.

Име, седиште,печат и амблем на СОМКТ
Член 3

1. Името на Синдикалната Организација е : “СИНДИКАЛНА ОРГАНИЗАЦИЈА НА МАКЕДОНСКИ  ТЕЛЕКОМ  АД СКОПЈЕ”.

Скратеното име на Синдикалната Организација е : “СОМКТ”.
Во меѓународна комуникација Синдикалната Организација го користи следното име: “  Trade Union of  Makedonski Telekom “.
2. Седиштето на СОМКТ е во Скопје , на улица “Орце Николов” б.б.
3. СОМКТ има свој печат и штембил.

· Печатот го содржи името на Синдикалната Организација и седиштето.

· Штембилот го содржи името на Синдикалната Организација со место за архивски број и датум.

· Текстот на печатот и штембилот се испишани на македонски јазик и кирилско писмо.

4. Знак на Синдикалната Организација е симбол и знаме.

Формата, содржината и употребата се уредува со посебна одлука донесена од страна на Органот на СОМКТ.
Цели и задачи на СОМКТ

Член 4
СОМКТ како единствена и солидарна организација дејствува во остварување и заштита на интересите на членството во доменот на :
· Колективното преговарање и склучување на колективен договор;
· Правата од работен однос;
· Подобрување на условите на работа;
· Безбедност и здравје при работа;
· Давање на правна заштита преку правни совети, како и помагање во судски постапки во однос на остварување или кршење на правата од работен однос;
· Остварување и заштита на синдикални права и слободи;
· Синдикално образование;
· Застапување на заедничките интереси на работниците во институциите на системот преку поднесување на барања, иницијативи, предлоци и мислења, како и со директно учество;
· Меѓународна синдикална соработка;
· Остварување на други права на работниците/членството/ кои согласно уставот и законите им припаѓаат.
Членување во СОМКТ
Член 5
1. Зачленувањето во СОМКТ е доброволно.

Зачленувањето се врши со поднесување и потпишување на пристапница, со која работникот ја потврдува својата определба да стане член на СОМКТ.

2. Член на СОМКТ може да биде секој работник кој што е вработен во Македонски Телеком АД Скопје. 
Престанок на членувањето
Член 6
Членувањето во СОМКТ престанува:
1. со истапување на членот од членство по пат на давање на писмена изјава;
2. со исклучување; и

3. престанок на работниот однос.

1. Членот истапува од СОМКТ по слободна воња, со поднесување на писмена изјава за истапување.

Писмената изјава за истапување се доставува до СОМКТ, а овластеното лице од страна на СОМКТ ја известува службата за пресметка и уплата на синдикалната членарина во Македонски Телеком АД Скопје за престанување на обврската за пресметка и уплата на синдикалната членарина во име и за сметка на членот кој истапил од СОМКТ.  

2. Членот се исклучува од СОМКТ поради потешки повреди и непочитување на Статутарните Правила, ако дејствува од партиски позиции, непочитување и неизвршување на одлуките на Органот, организирање и учество во активности кои водат кон разбивање на СОМКТ.
Одлуката за исклучување ја донесува Органот на СОМКТ.

Членот има право на жалба до Органот на СОМКТ, по основ на одлуката за исклучување, во рок од 30 дена од денот на врачувањето на одлуката.

Органот на СОМКТ на првата наредна седница  по приемот на жалбата, ја разгледува истата, при што може да ја промени веќе донесената одлука  за исклучување или да ја потврди истата. 

3. Со престанок на работниот однос на работникот член на СОМКТ во Македонски Телеком АД Скопје, престанува и членувањето во СОМКТ, како и сите права и обврски согласно Статутарните Правила.
Права и обврски на членот

Член 7
Членот на СОМКТ има права и обврски:
· да бара склучување на колективен договор за обезбедување на материјална и социјална сигурност по основ на работа, здравје и безбедност при работа и услови за работа;
· да користи сретства на солидарност согласно актите за таа намена;
· да користи правна заштита во однос на остварување или кршење на правата од работен однос;
· да се образува и оспособува за синдикални активности;
· да биде информиран за синдикалните активности;
· да се придржува и почитува Статутарните Правила ;
· да ја исполнува обврската по основ на членарина.
II. ВНАТРЕШНА ОРГАНИЗАЦИЈА НА СОМКТ
Член 8
1. СОМКТ е централна организација и претставува основна форма на синдикално организирање на членството.

2. СОМКТ може во својот состав да организира помали форми на синдикално организирање/претставување/ како Подружница, врз основа на територијалниот или технолошкиот принцип согласно организационата поставеност на Македонски Телеком АД Скопје, или друг соответен принцип кој ја одразува потребата од такво организирање и кој овозможува успешно застапување на интересите, како и остварување на правата и заштита на своето членство.

3. Подружниците во рамките на СОМКТ немаат правен субјективитет и претставуваат само административно-организациска форма во рамките на СОМКТ со цел поуспешно застапување на интересите, како и остварување на правата и заштита на своето членство.

4. Организирање /формирање/, здружување или укинување на Подружници, како и бројот на синдикални претставници/повереници/ од подружниците се врши со одлука на Советот на Повереници на СОМКТ.
5. Синдикалниот повереник на Подружницата ги организира и води синдикалните активности  во Подружницата, врши информирање на членството, се грижи за спроведување на одлуките на СОМКТ, врши и други работи од интерес на членството или кои ќе му бидат доверени од страна на СОМКТ согласно овие Статутарни правила.
ОРГАНИ НА СОМКТ
Член 9
Органи на СОМКТ се:
а) Совет на Повереници

б) Извршен Одбор
Органите на СО МКТ се колективни демократски тела во кои сите членови имаат еднакви права и одговорност за нивната работа, како и лична одговорност за овластувањата, правата и должностите што им се доверени.

Мандатот на членовите на органите на СО МКТ трае пет години.

Членовите на органите можат да бидат избрани во ист орган повеќепати едноподруго.

а) Совет на Повереници
Член 10
1. Советот на Повереници претставува највисок орган на СОМКТ.

2. Советот на Повереници го сочинуваат избрани или именувани  Синдикални повереници/претставници/ на Подружниците на СОМКТ.

3. Главниот Повереник на СОМКТ по функција е член на Советот на Повереници, претседава и раководи со седниците на Советот на Повереници.
Член 11
Советот на Повереници ги има следните надлежности:
· ја следи економската и социјалната положба на членството, покренува иницијативи, барања и предлага решенија со цел за нивно подобрување;
·  се ангажира во заштита на правата од работен однос и социјалните права на членовите и ги застапува при нивното остварување во рамките на Македонски Телеком АД Скопје и надвор од него;
· дејствува во создавање на услови за безбедност и заштита при работа и заштита на работната и животната средина;
· одлучува за организационата поставеност на СОМКТ;
· ги донесува Статутарните правила, врши измени и дополнување на истите;
· донесува Деловник за работа на Советот на Повереници;
· склучува поединечен Колективен договор на ниво на Македонски Телеком АД Скопје; врши изменување, дополнување и продолжување на истиот;
· врши информирање за синдикалната активност;
· одлучува за стапување во штрајк и го организира штрајкот;
· ги донесува актите на СОМКТ;
· одлучува за начинот на финансирање, висината и распределбата на членарината;
· одлучува за статусот на Подружниците/формирање, присоединување, престанување/, како и за бројот на синдикалните повереници/претставници/од синдикалните подружници;   
· одлучува за пристапување и за претставници на СОМКТ во повисоки форми на синдикално здружување/синдикати на повисоко ниво/ во РМ, како и за меѓународна соработка и зачленување во меѓународно синдикални организации;
· врши и други работи кои се во интерес на членството, а во согласност со овие Статутарни правила.
Советот на Повереници со донесување на Одлуки, заклучоци, ставови  и сл. ги спроведува своите надлежности и овластувања  согласно  одредбите од овие Статутарни Правила .
Член 12
Советот на Повереници може членот на Советот :
· да го разреши поради лична неможност за вршење на функцијата;
· да го отповика ако неоправдано не учествува во работата на Советот подолг временски период, или поради неспроведување на одлуките и ставовите на Советот.
Член 13
Членството во Советот престанува во случај на поднесување на оставка од страна на членот, за која одлучува Советот на Повереници. На упразнетото место во Советот се избира или именува  нов член од подружницата, во постапка согласно одлука на Советот .
Член 14
Начинот на работа и одлучување на седниците на Советот на Повереници се уредува со посебен Деловник за работа.
б) Извршен Одбор
Член 15
1. Извршниот Одбор е извршен орган на СОМКТ.

2. Извршниот Одбор го избира Советот на Повереници на СОМКТ.

3. Начинот на избор, бројот и составот на Извршниот Одбор  се утврдува со одлука на Советот на Повереници.

4. Главниот Повереник на СОМКТ по функција е член на Извршниот Одбор и претседава и раководи со седниците на Извршниот Одбор. 
Член 16
Извршниот одбор ги врши следните задачи:
1. спроведува одлуки и задачи на Советот на Повереници;
2. ги подготвува состаноците на Советот на Повереници;
3. предлага изменување и дополнување на актите на СОМКТ;
4. ги води колективните преговори за склучување, измени и дополнување на КД  и годишните колективни преговори, го следи извршувањето на одредбите од истите;
5. ги подготвува и води изборните активности во СО МКТ;
6. дава предлог за главен повереник на СО МКТ;
7. предлага кандидати за избор или именување во органите на СО МКТ и претставници во повисоките форми на синдикално здружување во РМ;
8. ги координира активностите во организацијата;
9. го следи севкупното работење на СОМКТ ; 

10. врши и други задачи кои ќе му бидат дадени во надлежност од страна на Советот на Повереници, како и активности кои се од интерес на членовите во согласност со овие Статутарни правила . 

Извршниот Одбор има овластување/полномошно/ за колективно преговарање за склучување  на колективен  договор на ниво на работодавач.
Член 17
Извршниот Одбор се состанува меѓу седници на Советот на Повереници и по потреба.

Извршниот Одбор може да донесува одлуки и заклучоци по одредени итни прашања и за истите да го информира Советот на Повереници на првата наредна седница.
Главен Повереник на СОМКТ
Член 18

1. Главниот Повереник на СОМКТ ја претставува и застапува СОМКТ.

Истовремено е член на Советот на Повереници и Извршниот Одбор. Главниот Повереник  ги свикува и раководи со седниците на Советот на Повереници и Извршниот Одбор.
2. Мандатот на Главниот Повереник трае 5 години.

3. Функцијата Главен Повереник на СОМКТ се обавува професионално со полно работно време во рамките на Македонски Телеком АД Скопје.

4. Правата и обврските кои произлегуваат од оваа функција се регулираат со Колективен договор на ниво на работодавачот Македонски Телеком АД Скопје. 
5. Задачи и надлежности на Главниот Повереник: 
· води преговори со раководните структури кај работодавачот и надвор од него, заради заштита на економско-социјалните и други права од работен однос;
· ги организира активностите на СО МКТ;
· ја координира работата на органите на СО МКТ и е одговорен за спроведување на утврдената политика, одлуките, заклучоците и ставовите на органите на СОМКТ;
· ги води колективните преговори за склучување, измени и дополнување на КД, и годишните колективни преговори;
· e oвластено лице за информирање и консултирање од страна на работодавачот;
· ги потпишува актите на СО МКТ;
· го потпишува Колективниот договор на ниво на работодавач:
· наредбодател е на финансиските сретства и потписник на сметката (трансакционата)  на СО МКТ;
· претседател е на Штрајкувачкиот одбор во случај на штрајк;
· дава предлози за избор, именување,  разрешување или отповикување;
· врши и други работи во согласност со овие Статутарни Правила и по овластување на Советот на Повереници од неговата надлежност.

Главниот Повереник има овластување/полномошно/ за колективно преговарање за склучување на колективен  договор на ниво на работодавач.
Член 19
Членовите на Органите и носителите на функции во органите на СОМКТ, како и избраните или именуваните претставници од СОМКТ во повисоките форми на синдикално здружување во РМ (Синдикати на повисоко ниво во РМ), имаат заштита согласно закон и колективен договор. 
ИЗБОРНА КОНФЕРЕНЦИЈА
Член 20
Изборната конференција претставува институт за избор на Синдикални Повереници во Подружниците на СОМКТ и Главниот Повереник на СОМКТ.

Одлука за одржување на изборната конференција носи  Советот на Повереници. Со одлуката се утврдува постапката и начинот на нејзино спроведување и одржување, како и други прашања поврзани со одржувањето на изборната конференција.
Членовите на Советот на Повереници се учесници во работата на Изборната конференција со право на глас.
Член 21
Доколку,  Советот на Повереници позитивно ја оцени работата на Главниот Повереник во мандатниот период, со одлука може да го продолжи неговиот мандат и во наредниот мандатен период без одржување на Изборна конференција.

Член 22 
Свикувањето на Изборната конференција може да биде одложено, или пак мандатот на Советот на Повереници да биде продолжен и во нареден мандатен период со одлука од страна на Советот на Повереници, поради одредени актуелни состојби и специфични околности во Македонски Телеком АД (статусни промени, значајни организациски промени, економски, технолошки, структурални и слични промени) кои ќе имаат значајно влијание на статусот на вработените  членови на СО МКТ.
Член 23 
По потреба или по барање на членовите, може да се свика и вонредна Изборната конференција.

Иницијативата за вонредна Изборната конференција  на основ на барање на членството е полноважна доколку за истата се имаaт изјаснето повеќе од 50% од членовите на СО МКТ.

Иницијатива за вонредна Изборната конференција  на основ на барање на членството се поднесува кога се оценува дека Советот на Повереници или Главниот Повереник на СО МКТ дејствуваат спротивно на Статутарните правила на СОМКТ.
Поднесувачите на иницијативата за вонредна Изборната конференција  предлагаат конкретен и јасно дефиниран дневен ред со образложение. Иницијативата се поднесува до Советот на Повереници на СО МКТ. Доколку, Советот на Повереници ја прифати иницијативата за вонредна Изборната конференција, должен е да расправа по истата.

Одлука за свикување на вонредна Изборната конференција  донесува Советот на Повереници со 2/3 мнозинство од неговиот состав.

Учесници  на вонредната Изборната конференција  се истите учесници од редовната Изборна конференција. За   они учесници, на кои по разни основи им престанало членството во СОМКТ, се избираат нови учесници.  

Иницијативата за вонредната Изборната конференција  што не е прифатена, може да се повтори за истото прашање во рок не пократок од 1 година.  
III.  ВНАТРЕШНИ ОДНОСИ И ОДЛУЧУВАЊЕ       
Член 24
1. 
Органите и носителите на функции во СО МКТ се изборни со мандат од пет  години.
2. 
Одлука за свикување на Изборна конференција донесува Советот на повереници , а со посебно Упатство се утврдува начинот и постапката за нејзиното  одржување.
3. 
Членовите на органите и носителите на функција се без ограничување на мандатот. 

4. 
Органот може да одлучува ако во неговата работа учествуваат дветретини(2/3) од членовите на Органот.

Одлуките се усвоени кога ќе ги прифатат повеќе од половината присутни членови на органот, освен оние кои се донесуваат со друго мнозинство.

5. 
Со двотретинско (2/3) мнозинство од членовите на органот се донесуваат одлуки за : штрајк, висина на синдикална членарина, разрешување или отповикување, како и изменување и дополнување на Статутарните Правила.
Член 25
1. На Главниот Повереник на СОМКТ функцијата му престанува со:
· разрешување;
· поднесување на оставка;
· престанок на работен однос;
2. Разрешување од функција се врши заради лична неможност за нејзиното извршување.

3. Главниот Повереник на СОМКТ оставка поднесува до Советот на Повереници на СОМКТ.

4. Со одлука за прифаќање на оставката на  Главниот Повереник на СОМКТ, на предлог на Извршниот Одбор, од страна на Советот на Повереници се именува вршител на должност од составот на членовите на  Советот на Повереници, за период не подолг од една година и се одредува рок за свикување на Изборна Конференција на СОМКТ.
5. На членовите во органите и телата на СОМКТ или повисоките синдикални здруженија, членството во истите им престанува со :
· разрешување;
· отповикување/разрешување/;
· поднесување на оставка;
· престанок на работен однос;
Разрешување од членство во органите и телата на СОМКТ или повисоките синдикални здруженија  се врши со одлука на Советот на Повереници заради лична неможност за нејзиното извршување. На упразнетото место Советот на Повереници спроведува постапка за избор или именување на нов член.
Оставка од членство во органите и телата на СОМКТ или повисоките синдикални здруженија  се поднесува до Советот на Повереници, а со прифаќањето на истата Советот на Повереници спроведува постапка за избор или именување на нов член.
Со престанок на работниот однос во Македонски Телеком АД – Скопје престанува и членувањето во СОМКТ, а со тоа и членство во органите и телата на СОМКТ или повисоките синдикални здруженија. Советот на Повереници спроведува постапка за избор или именување на нов член.
Отповикување/разрешување/ на членот од органите и телата на СОМКТ или повисоките синдикални здруженија се врши во случај на долготрајно неоправдано неучество во работата на органот, неспроведување на одлуките на Советот, дејствува спротивно на Статутарните  Правила, дејствува од партиски позиции и учество во активности кои водат до разбивање на СОМКТ или потикнување на такви активности. На упразнетото место Советот на Повереници спроведува постапка за избор или именување на нов член.
IV. ФИНАНСИРАЊЕ И МАТЕРИЈАЛНИ СРЕТСТВА      
Член 26
1. СО МКТ за извршување на својата функција и активности обезбедува сретства од членарина, подароци, донации, прилози, спонзорства и други извори.

2. Висината на членарината која се пресметува од нето платата на секој член  на СО МКТ изнесува  0,6%. 

3. За секоја промена на висината на членарината како и начинот на нејзината распределба  одлучува Советот на повереници.

4. Советот на Повереници со Правилник за финансово работење подетално ги утврдува прашањата за финансовото работење, како и начинот на користење на сретствата на СО МКТ.

5. Финансовото и материјалното работење во СО МКТ се врши во согласност со законските прописи во РМ.

6. Контрола на финансовото и материјалното работење врши Извршниот одбор и за тоа поднесува извештај еднаш годишно до Советот на повереници.

7. Од сретствата на СОМКТ може да се формираат фондови за одредена намена ( фонд за неповратна парична помош, фонд за позајмица, фонд за протести и штрајк и сл.). Советот на Повереници носи одлука за формирање на фондовите, како и правилник и критериуми за нивното користење.  
V. ПРЕСТАНОК НА СОМКТ
Член 27

1. СОМКТ може да престане со работа со укинување. Одлука за укинување донесува Советот на Повереници по претходно мислење и изјаснување на Синдикалните подружници.

Одлуката за укинување на СОМКТ е полноважна ако за неа се изјаснат 4/5 од вкупниот број членови на Советот на Повереници. Советот на Повереници кој донесува одлука за укинување на СОМКТ, решава за правното наследство на имотот и сретствата на СОМКТ.
VI. ПРЕОДНИ И ЗАВРШНИ ОДРЕДБИ
Член 28

Статутарните Правила на Синдикалната Организација на Македонски Телеком АД Скопје стапуваат во сила со денот на нивното донесување.

Изменување и дополнување на Статутарните Правила врши Советот на Повереници на СОМКТ, на начин и постапка како за нивно донесување.

Статутарните Правила на Синдикалната Организација на Македонски Телеком АД Скопје се донесени на ден 11.07. 2014 година.

Со донесување на овие Статутарни Правила престануваат да важат “ Статутарните Правила за работа и организациона поставеност на Синдикална Организација во МТ” бр. 227/1 од 30.12.2003 година/пречистен текст/.
Синдикална организација на

 Македонски Телеком АД Скопје
 Главен Повереник

Јордан сандев

